
ΜΕΓΑΣ ΕΣΠΕΡΙΝΟΣ

Προοιμιακός, μακάριος ανήρ.

Προσόμοια της εορτής δ . Ήχος β . Ιδιόμελα. Ιωάννου Μοναχού.

Τον φωτισμόν ημών, τον φωτίσαντα πάντα άνθρωπον, ιδών ο Πρόδρομος, βαπτισθήναι παραγενόμενον, χαίρει τη ψυχή, και τρέμει τη χειρί· δείκνυσιν αυτόν, και λέγει τοις λαοίς· Ίδε ο λυτρούμενος τον Ισραήλ, ο ελευθερών ημάς εκ της φθοράς. Ω αναμάρτητε, 
Χριστέ ο Θεός ημών, δόξα σοι.

Του Λυτρωτού ημών, υπό δούλου βαπτιζομένου, και τη του Πνεύματος παρουσία μαρτυρουμένου, έφριξαν ορώσαι Αγγέλων στρατιαί, φωνή δε ουρανόθεν ηνέχθη εκ Πατρός. Ούτος ον ο Πρόδρομος χειροθετεί, Υιός μου υπάρχει ο αγαπητός, εν ω ηυδόκησα, Χριστέ ο Θεός ημών, δόξα σοι.

Τα Ιορδάνια ρείθρα, σε την πηγήν εδέξατο, και ο Παράκλητος, εν είδει περιστεράς κατήρχετο, κλίνει κορυφήν, ο κλίνας ουρανούς, κράζει και βοά, πηλός τω πλαστουργώ· Τι μοι επιτάττεις τα υπέρ εμέ; εγώ χρείαν έχω του σου Βαπτισμού. Ω αναμάρτητε, 
Χριστέ ο Θεός ημών, δόξα σοι.

Σώσαι βουλόμενος, τον πλανηθέντα άνθρωπον, ουκ απηξίωσας δούλου μορφήν ενδύσασθαι· έπρεπε γαρ σοι τω Δεσπότη, και Θεώ, αναδέξασθαι τα ημών υπέρ ημών· συ γαρ βαπτισθείς σαρκί Λυτρωτά, της αφέσεως ηξίωσας ημάς, διο βοώμέν σοι· Ευεργέτα Χριστέ ο Θεός ημών, δόξα σοι

Και των Οσιομαρτύρων. Ήχος δ . Ως γενναίον εν Μάρτυσιν.

Εν Σινά οι αοίδιμοι, πολιτείαν ισάγγελον, εξασκούντες ώφθησαν καρτερώτατοι, και των βαρβάρων την έφοδον, στερρώς καρτερήσαντες, κατεφρόνησαν δεινά, του δεινού πολεμήτορος, και απέλαβον, των Μαρτύρων στεφάνους επαξίως, οις συνόντες τω Δεσπότη, υπέρ του κόσμου πρεσβεύουσι. (Δις).

Ραϊθώ καλλωπίζεται, και Σινά νυν εόρτιον, συγκροτεί πανήγυριν ω φιλέορτοι, δοξολογούντες εν άσμασιν, Αββάδων την άσκησιν, και την άθλησιν ομού, ην υπέστησαν άπαντες, αδαμάντινον, την ψυχήν και το φρόνημα προχόντες, ους προβάλλοντες εν πίστει,
 πρέσβεις Θεώ ανυμνήσωμεν.

Ου βαρβάρων η έφοδος, ου δε ξίφη ου μάχαιραι, των Αββάδων έλυσας το διάπυρον, της προς Θεόν αγαπήσεως, ης κόσμον μισήσαντες, και το φρόνημα σαρκός, τω Χριστώ ηκολούθησαν, ως αυτήκοοι της φωνής· Δεύτε προς με γεγονότες, εκ του βήματος φωνούσης, διο γενναίως ενήθλησαν.

Δόξα. Ήχος πλ. β .

Σήμερον εν Σινά ο χορός των Πατέρων αγάλλεται, και Ραϊθώ δε συγχαίρει, συγκαλούσα άπαντας προς ευωχίαν μυστικήν, επί την μνήμην των αθλοφόρων Αββάδων, ους και ημείς επαξίως ανευφημούντες κραυγάζομεν· Χαίρετε Πατέρες θεόσοφοι, Ησαΐα και Σάββα, η καλλονή των Οσίων και των Μαρτύρων το κλέος, οι και τον συρφετόν του κόσμου, άμα τοις συναθλήσασι πάσι, παρ’ ουδέν ηγησάμενοι, και ως Άγγελοι εις Θραμβήν, και εν Χωρήβ, και Κηδάρ, υπέρ φύσιν αγωνισάμενοι. Χαίρετε Παύλε αοίδιμε, Πατρών το εκβλάστημα, ο των εν Ραϊθώ προϊστάμενος, και την κάραν εις μέσον αποτμηθείς, συ Ιερεμία τω κλεινώ, Δόμνε και Σέργιε, μετά πάντων των εν Ραϊθώ αναιρεθέντων Οσίων. Χαίρετε αθλοφόρων χορός οκτωδεκάριθμος, οι των βαρβάρων ταις ξίφεσι, παραδόντες τα σώματα, και συν Αγγέλοις εις Ουρανούς, τας ψυχάς αναπέμψαντες, παρρησίαν έχοντες προς τον φιλάνθρωπον Θεόν, τω κόσμω την ειρήνην αιτήσασθε, νίκας τω φιλοχρίστω λαώ,
 και ταις ψυχαίς ημών το μέγα έλεος.

Και νυν. Ήχος πλ. δ . Θεοφάνους

Τον εκ Παρθένου Ήλιον, βλέπων ο εκ στείρας Λύχνος φαεινός, εν Ιορδάνη αιτούμενον Βάπτισμα, εν δειλία και χαρά, εβόα προς αυτόν. Συ με αγίασον Δέσποτα τη θεία Επιφανεία σου.

Είσοδος, το Φως ιλαρόν, το Προκείμενον της ημέρας, και τα Αναγνώσματα.

Προφητείας Ησαΐου το Ανάγνωσμα. (Κεφ. 43, 9-14)

Τάδε λέγει Κύριος· Πάντα τα έθνη συνήχθησαν άμα και συναχθήσονται άρχοντες εξ αυτών. Τις αναγγελεί ταύτα εν αυτοίς; η τα εξ αρχής, τις ακουστά ποιήσει ημίν; Αγαγέτωσαν τους Μάρτυρας αυτών, και δικαιωθήτωσαν. Και ειπάτωσαν αληθή. Γίνεσθέ μοι Μάρτυρες, και εγώ Μάρτυς Κύριος ο Θεός, 
και ο παις, ον εξελεξάμην, ίνα γνώτε και πιστεύσητε, και συνήτε, ότι εγώ ειμι. Έμπροσθέν μου ουκ εγένετο άλλος Θεός, και μετ εμέ ουκ έσται. Εγώ ειμι ο Θεός, και ουκ έστι πάρεξ εμού ο σώζων. Εγώ ανήγγειλα και έσωσα, ωνείδισα, και ουκ ην εν ημίν αλλότριος. Υμείς εμοί Μάρτυρες, και εγώ Κύριος ο Θεός, ότι απ' αρχής εγώ ειμι, και ουκ έστιν ο εκ των χειρών μου εξαιρούμενος. Ποιήσω, και τις αποστρέψει αυτό; Ούτω λέγει Κύριος ο Θεός, ο λυτρούμενος ημάς,
 ο Άγιος Ισραήλ.

Σοφίας Σολομώντος το Ανάγνωσμα. (Κεφ. 3, 1-9)

Δικαίων ψυχαί εν χειρί Θεού, και ου μη άψηται αυτών βάσανος. Έδοξαν εν οφθαλμοίς αφρόνων τεθνάναι. Και ελογίσθη κάκωσις η έξοδος αυτών, και η αφ' ημών πορεία σύντριμμα, οι δε εισιν εν ειρήνη. Και γαρ εν όψει ανθρώπων εάν κολασθώσιν, η ελπίς αυτών αθανασίας πλήρης. Και ολίγα παιδευθέντες, μεγάλα ευεργετηθήσονται, ότι ο Θεός επείρασεν αυτούς, και εύρεν αυτούς αξίους εαυτού. Ως χρυσόν εν χωνευτηρίω εδοκίμασεν αυτούς, και ως ολοκάρπωμα θυσίας προσεδέξατο αυτούς. Και
εν καιρώ επισκοπής αυτών αναλάμψουσι, και ως σπινθήρες εν καλάμη διαδραμούνται. Κρινούσιν έθνη, και κρατήσουσι λαών και βασιλεύσει αυτών Κύριος εις τούς αιώνας, οι πεποιθότες επ' αυτόν, συνήσουσιν αλήθειαν, και οι πιστοί εν αγάπη προσμενούσιν αυτώ, ότι χάρις και έλεος εν τοις οσίοις αυτού, και επισκοπή
εν τοις εκλεκτοίς αυτού.

Σοφίας Σολομώντος το Ανάγνωσμα. (Κεφ. 5, 15-23 & 6, 1-3)

Δίκαιοι εις τον αιώνα ζώσι, και εν Κυρίω ο μισθός αυτών, και η φροντίς αυτών παρά Υψίστω. Δια τούτο λήψονται το βασίλειον της ευπρεπείας, και το διάδημα του κάλλους εκ χειρός Κυρίου, ότι τη δεξιά αυτού σκεπάσει αυτούς, και τω βραχίονι υπερασπιεί αυτών. Ληψεται πανοπλίαν, τον ζήλον αυτού, και οπλοποιήσει την κτίσιν εις άμυναν εχθρών. Ενδύσεται θώρακα, δικαιοσύνην, και περιθήσεται κόρυθα, κρίσιν ανυπόκριτον. Ληψεται ασπίδα ακαταμάχητον, οσιότητα, οξυνεί δε απότομον οργήν εις ρομφαίαν. Συνεκπολεμήσει αυτώ ο κόσμος επί τους παράφρονας, πορεύσονται εύστοχοι βολίδες αστραπών, και ως από ευκύκλου τόξου των νεφών, επί σκοπόν αλούνται, και εκ πετροβόλου θυμού πλήρεις ριφήσονται χάλαζαι. Αγανακτήσει κατ' αυτών ύδωρ θαλάσσης, ποταμοί δε συγκλύσουσιν αποτόμως. Αντιστήσεται αυτοίς πνεύμα δυνάμεως, και ως λαίλαψ εκλικμήσει αυτούς, και ερημώσει πάσαν την γην ανομία, και η κακοπραγία περιτρέψει θρόνους δυναστών. Ακούσατε ουν, Βασιλείς, και σύνετε, μάθετε, δικασταί περάτων γης, ενωτίσασθε οι κρατούντες πλήθους, και γεγαυρωμένοι επί όχλοις εθνών, ότι εδόθη παρά Κυρίου η κράτησις υμίν,
 και η δυναστεία παρά Υψίστου.

Εις την Λιτήν. Ιδιόμελα. Ήχος α .

Ο χορός των αθλοφόρων Αββάδων, ευαγγελική φωνή πεισθείς, τον κόσμον παρ’ ουδέν ελογίσατο, όθεν τα πάντα αφέμενοι, εν Σινά και Ραϊθώ καλύβας επήξαντο, και εν σπηλαίοις κατώκουν εν αγρυπνίαις και πόνοις, και συντόνοις δεήσεσιν, ένθα και δι’ αγώνων αθλητικών, διπλοίς στεφάνοις στεφανωθέντες, τοις δι’ αυτούς ημίν συναχθείσι πανήγυριν εόρτιον ήγειρας. Τούτους ουν και ημείς ανευφημήσωμεν, απαύστως πρεσβεύοντας, τω εν Ιορδάνη υπό Ιωάννου βαπτισθέντι, δωρηθήναι ημίν το μέγα έλεος.

Χαίρετε Πατέρες τρισόλβιοι. Θεώ γαρ ευάρεστοι, δια πόνων οφθέντες ασκήσεως, τούτω συνεζήσατε, τω ζώντι και κινούντι τους εν αυτώ. χριστώ συνεσταύρωσθε, τον Σταυρόν υμών, ευαγγελικώς επ’ ώμων αράμενοι. Και εν αγώσι μαρτυρικοίς προχωρήσαντες, ταχύτερον απελάβετε ον εποθήσατε Χριστόν, παρ’ ου και στεφανωθέντες, εδοξάσθητε μακάριοι.

Ήχος β .

Μη αθυμείτε Πατέρες, αλλά μάλλον ευφραίνεσθε, ούτως εβόα ο Παύλος τοις συνασκουμένοις ως προϊστάμενος. Μη αμνημονείτε της δόξης των Μαρτύρων, ης κοινωνοί πολλάκις εποθούμεν γενέσθαι, ιδού καιρός ήγγικεν αναπαυθήναι των πόνων, μη δυσχεραίνωμεν, ίνα τους στεφάνους της νίκης αναδησώμεθα, παρά Χριστού του Θεού και Σωτήρος των ψυχών ημών.

Παύλε μακάριε, Πελοποννήσου το βλάστημα, Πατρών το κλέος, και Ραϊθού σεμνολόγημα. Συ και τον δρόμον της ασκήσεως ήνυσας, και τους υπό σε, απαύστοις διδασκαλίαις εστήριξας, όθεν και δεομένου σου, εν τη επιδρομή των ανημέρων Βλεμμύων, Ουρανίου φωνής από του βήματος προσκαλούσης υμάς εις ανάπαυσιν, οι πάντες ήκουσαν, και δι’ αυτής προθύμως, ταις βασάνοις τα σώματα παρεδίδοσαν, μεθ’ ων τον αγώνα τον καλόν αγωνισάμενοι, πρέσβευε υπέρ ημών απαύστως προς Κύριον.

Ήχος πλ. δ .

Καλλωπίζεται πατρίς, η θρεψαμένη σε Πάτερ Παύλε μακάριε, Ραϊθώ δε και Σινά, το Θεοβάδιστον Όρος, τους πόνους των καμάτων, και τους άθλους των αγώνων προβάλλοντα, ανευφημούσιν απαύστως τον σε δοξάσαντα Κύριον.

Δόξα. Ήχος πλ. δ .

Όσιοι Πατέρες, μελετήσατε ημέρας και νυκτός εν νόμω Κυρίου, ηξιώθητε του ξύλου της ζωής σύμφυτοι γενέσθαι, και ο καρπός υμών, αθλήσεως στεφάνους εξήνθησε. Παρρησίαν έχοντες προς τον αγωνοθέτην Θεόν, και ημίν αιτήσασθε ιλασμόν, και το μέγα έλεος.

Και νυν.

Σήμερον η κτίσις φωτίζεται, σήμερον τα πάντα ευφραίνονται, τα ουράνια πάντα και τα επίγεια. Άγγελοι και άνθρωποι συμμίγνυνται, όπου του Βασιλέως παρουσία, και η τάξις παραγίνεται. Δράμωμεν τοίνυν επί τον Ιορδάνην, ίδωμεν πάντων τον Ιωάννην, πως βαπτίζει Κορυφήν, αχειροποίητον, και αναμάρτητον, επεφάνη η χάρις
του Θεού, η σωτήριος πάσιν ανθρώποις, καταυγάζουσα και παρέχουσα πιστοίς το μέγα έλεος.

Απόστιχα Στιχηρά Ιδιόμελα. Της εορτής. Ήχος πλ. β  Ἀνατολίου

Εν Ιορδάνη ποταμώ, ιδών σε ο Ιωάννης προς αυτόν ερχόμενον έλεγε, Χριστέ ο Θεός· Τι προς τον δούλον παραγέγονας, ρύπον μη έχων Κύριε; εις όνομα δε τίνος σε βαπτίσω; Πατρός; αλλά τούτον φέρεις εν εαυτώ. Υιού; αλλ᾽ αυτός υπάρχεις ο σαρκωθείς. Πνεύματος Αγίου; και τούτο οίδας διδόναι τοις πιστοίς δια στόματος.
Ο επιφανείς Θεός, ελέησον ημάς.

Στιχ.: Η θάλασσα είδε και έφυγεν, ο Ιορδάνης εστράφη εις τα οπίσω.

Είδοσάν σε ύδατα ο Θεός, είδοσάν σε ύδατα και εφοβήθησαν· προς την σην γαρ δόξαν αντοφθαλμήσαι τα Χερουβίμ ου δύνανται, ουδέ ατενίσαι τα Σεραφίμ· αλλά φόβω παριστάμενα, τα μεν βαστάζουσι, τα δε δοξάζουσι την δύναμίν σου. Μεθ᾽ ων οικτίρμον, αναγγέλλομεν την αίνεσίν σου λέγοντες· Ο επιφανείς Θεός, 
ελέησον ημάς.

Στιχ.: Τι σοι εστι θάλασσα, ότι έφυγες; και σοι Ιορδάνη...

Σήμερον ο ουρανού και γης Ποιητής, παραγίνεται σαρκί εν Ιορδάνη, Βάπτισμα αιτών ο αναμάρτητος, ίνα καθάρη τον κόσμον από της πλάνης του εχθρού, και βαπτίζεται υπό δούλου, ο Δεσπότης των απάντων, και καθαρισμόν δι᾽ ύδατος τω γένει των ανθρώπων δωρείται. Αυτώ βοήσωμεν, ο επιφανείς Θεός ημών, δόξα σοι.

Δόξα. Ήχος πλ. δ . Των Αββάδων.

Τον ισάγγελον βίον πολιτευσάμενοι, πόνοις ασκητικοίς Πατέρες Όσιοι, εγκρατεία το σώμα δουλαγωγήσαντες, καθυπετάξατε τω Πνεύματι, εργάται γενόμενοι των εντολών του Κυρίου, το αρχέτυπον κάλλος της εικόνος εφυλάξατε, και αθλητικούς αγώνας, εκ των ασκητικών ιδρώτων διηνύσατε. Και διπλοίς στεφάνοις κατακοσμηθέντες, εκτενώς τον Σωτήρα ικετεύσατε, σωθήναι ημάς.

Και νυν.

Τα των Αγγέλων στρατεύματα εξίσταντο, ορώντές σε σήμερον εν τω Ιορδάνη, γυμνόν εστώτα Σωτήρ εν τοις ύδασι, και την άχραντον Κορυφήν σου υποκλίναντο, βαπτισθήναι υπό Ιωάννου. Σου γαρ πτωχεύσαντος εκουσίως, ο κόσμος επλουτίσθης, Κύριε δόξα σοι.

Νυν απολύεις. Τρισάγιον.

Απολυτίκιον. Της εορτής. Ήχος α

Εν Ιορδάνη βαπτιζομένου σου Κύριε, η της Τριάδος εφανερώθη προσκύνησις· του γαρ Γεννήτορος η φωνή προσεμαρτύρει σοι, αγαπητόν σε Υιόν ονομάζουσα· και το Πνεύμα εν είδει περιστεράς, εβεβαίου του λόγου το ασφαλές. Ο επιφανείς Χριστέ ο Θεός, και τον κόσμον φωτίσας δόξα σοι.

Δόξα. Των Οσιομαρτύρων. Ήχος α . Του Γαβριήλ.

Τους εν Σινά αθλοφόρους και Αββάας Κυρίου, και Ραϊθού τους Πατέρας, επάξιως υμνούμεν, αιτούντες οικτιρμών Λυτρωτά, ειρήνην εξ ύψους τοις πιστοίς, και νίκας δωρηθήναι κατ’εχθρών, Αββάδων ταις δεήσεσι. Δόξα τω ενισχύσαντι ημάς, δόξα τω Βαπτισθέντι Χριστώ, δόξα τω στεφανώσαντι υμάς, διπλοίς τοις στέμμασι.

Και νυν. Της εορτής

Εν Ιορδάνη βαπτιζομένου σου Κύριε, η της Τριάδος εφανερώθη προσκύνησις· του γαρ Γεννήτορος η φωνή προσεμαρτύρει σοι, αγαπητόν σε Υιόν ονομάζουσα· και το Πνεύμα εν είδει περιστεράς, εβεβαίου του λόγου το ασφαλές. Ο επιφανείς Χριστέ ο Θεός, και τον κόσμον φωτίσας δόξα σοι.

Απόλυσις


ΟΡΘΡΟΣ

Μετά την α  στιχολογίαν, κάθισμα. Ήχος γ . Την ωραιότητα.

Απαρνησάμενοι, τα εν τω κοσμω τερπνά, και βιωσάμενοι, εν ταις ερήμοις σαφώς, εν Ραϊθώ και εν Σινά, ηθλήσατε παραδόξως, όθεν και τον στέφανον, εκ Θεού εκομίσασθε, Μάρτυρες και Όσιοι αληθώς ενδεικνύμενοι, και νυν μετά Αγγέλων συνόντες, πάντων 
ημών μνείαν ποιείτε.

Δόξα. Και νυν. Της εορτής.

Επιφανέντος σου εν Ιορδάνη Σωτήρ, και βαπτισθέντος σου υπό Προδρόμου Χριστέ, ηγαπημένος Υιός εμαρτυρήθης· όθεν και συνάναρχος, τω Πατρί πεφανέρωσαι. Πνεύμα δε το Άγιον, επί σε κατεγίνετο, εν ω και φωτισθέντες βοώμεν· Δόξα Θεώ τω εν Τριάδι.

Μετά την β  στιχολογίαν, κάθισμα. Ήχος γ . Η Παρθένος σήμερον.

Εορτάζει Σίναιον, και Ραϊθώ ευφροσύνως, εν τη μνήμη σήμερον των αθλοφόρων Αββάδων. Μάρτυρες μετά Οσίων αγαλλιώνται. Άγγελοι στεφανηφόροι συγκατιόντες, στεφανούσι τους Οσίους, διπλοίς στεφάνοις, ως πανοπλίτας Χριστού.

Δόξα. Και νυν. Της εορτής.

Ο δεσπότης σήμερον, εν Ιορδάνη επέστη, βαπτισθείς εν ύδασιν, υπό του θείου Προδρόμου, άνωθεν, ο Πατήρ δε προσεμαρτύρει, ούτός εστιν ο Υιός ο αγαπητός μου, και το Πνεύμα επεφάνη, εν ξένη θέα, περιστεράς επ’ αυτόν.

Μετά τον Πολυέλεον, κάθισμα. Ήχος δ . Ταχύ προκατάλαβε.

Την έρημον πολίσαντες, εν ευσεβεία Θεού, τα πάθη ερημώσαντες εν εγκρατεία σαφώς, ως φοίνιξ ηνθήσατε, βότρυας ψυχοτρόφους, αρετών θεοφόροι, φέροντες τοις ανθρώποις, γλυκασμόν υπέρ μέλι. Διο και μεγαλύνομεν πίστει την μνήμην υμών.

Δόξα. Και νυν. Της εορτής.

Τα ρείθρα ηγίασας τα Ιορδάνεια, το κράτος συνέτριψας της αμαρτίας ημών, υπέκλινας τη παλάμη, σεαυτόν του Προδρόμου, και έσωσας εκ της πλάνης των ανθρώπων το γένος. Διο σε ικετεύομεν, σώσον τας ψυχάς ημών.

Οι αναβαθμοί, το α  ἀντίφωνον του δ  ἤχου.

Προκ.: Δίκαιος ως φοίνιξ ανθήσει...

Στ.: Πεφυτευμένος εν τω οίκω Κυρίου...

Ευαγγέλιον, εκ του κατά Ματθαίον: Είπεν ο Κύριος· πάντα όσα αν θέλητε ίνα ποιώσιν υμίν οι άνθρωποι, ούτω και υμείς ποείτε αυτοίς...

Ο Ν  ψαλμός.

Δόξα: Ταις των σων Αββάδων...

Και νυν: Ταις της Θεοτόκου...

Στ.: Ελεήμον, ελέησόν με ο Θεός... Ήχος β .

Όσιοι Πατέρες, οι εν Σινά και Ραϊθώ κατ’ άμφω ευαρεστήσαντες. Το πρότερον μεν, εν ασκήσει μακροχρονίω, το δεύτερον δε και εν αθλήσει, εγκρατείς του πόθου γενόμενοι, τους ανευφημούντας υμάς υπό παντοίων κινδύνων λυτρώσατε, και προς Θεόν υπέρ του κόσμου πρεσβεύσατε, τον υποκλίναντα την Κάραν τω Προδρόμω, και
αγιάσαντα την φύσιν των υδάτων. τας νίκας δούναι τω φιλοχρίστω στρατώ, και ταις ψυχαίς ημών το μέγα έλεος.

Οι κανόνες· ο α  τῆς εορτής εις στ · και β  τῶν Οσιομαρτύρων εις η .

Ωδή α᾽.  Ήχος β᾽.  Ο Ειρμός. Βυθού ανεκάλυψε πυθμένα.

Αδάμ τον φθαρέντα αναπλάττει, ρείθροις Ιορδάνου και δρακόντων, κεφαλάς εμφωλευόντων διαθλάττει, ο Βασιλεύς των αιώνων
 Κύριος, ότι δεδόξασται.

Πυρί της θεότητος αΰλω, σάρκα υλικήν ημφιεσμένος, Ιορδάνου περιβάλλεται το νάμα, ο σαρκωθείς εκ Παρθένου Κύριος· 
ότι δεδόξασται.

Τον ρύπον ο σμήχων των ανθρώπων, τούτοις καθαρθείς εν Ιορδάνη, οις θελήσας ωμοιώθη ο ην μείνας, τους εν σκότει φωτίζει 
Κύριος, ότι δεδόξασται.

Κανών α  τῶν Οσίων, ου η Ακροστιχίς: Άθλους ανυμνείν Πατέρων κλέος μέγα Ιωσήφ.

Ωδή α'. Ήχος δ'. Θαλάσσης το ερυθραίον.

Ασκήσει φωτοειδείς γενόμενοι, Μακαριώτατοι, θεοειδείς εδείχθητε σαφώς, τη κενώσει του αίματος· διο συνεπαγάλλεσθε, τοις 
Ασκηταίς Χριστού και Μάρτυσι.

Θαλάσση τη των δακρύων πρότερον, εναπεπνίξατε, τον Φαραώ Σοφοί τον νοητόν· των αιμάτων δε ύστερον, τοις οχετοίς ωλέσατε, και αφανία παρεπέμψατε.

Λαμπρύνων ο φωτοδότης Κύριος, υμών την άθλησιν, υπομονή θεράποντες Χριστού, φωταυγή απειργάσατο, και εμφανή την άσκησιν, υπέρ αυγάς ηλίου λάμπουσαν.

Ου θλίψις ουκ αλγεινών επίτασις, ου μακρυσμός παντελής των κοσμικών φροντίδων, Αθληταί, ου βαρβάρων ανήμερος, επιδρομή της κρείττονος, ημάς ελπίδος απηγάγετο.


Θεοτοκίον

Υπάρχων ο κατά φύσιν Κύριος, πάσιν αχώρητος, εν σοι χωρείται Δέσποινα βροτός, ευσπλαγχνία γενόμενος, ίνα βροτούς δι  ἄφατον φιλανθρωπίαν διασώσηται.

Έτερος. Ήχος β . Ου η ακροστιχίς: Δέησις Σταύρου Φρονιμοπούλου Πατρέως.

Ωδή α . Βυθού ανεκάλυψε πυθμένα.

Δακρύων μου πρότερον τοις ρείθροις, πάσαν των παθών την φλόγαν όλως, κατασβέσαντες, αιμάτων δε εις τέλος, την διωκτών διάνοιας Όσιοι πάντων ηρδεύσατε.

Επ’ ώμων Σταυρόν τον του Κυρίου, άραντες σοφώς κατ’ ίχνος τούτου, εβαδίσατε ασκήσει και αθλήσει εν Ραϊθώ, και Σιναίω Όσιοι ένθα εστέφθητε.

Ησχύνθη δαιμόνων πάσα φάλαγξ, βλέπουσα Αββάδων τους αγώνας, εν ασκήσει και αθλήσει υπέρ φύσιν, και την πληθύν, των Αγγέλων φέρουσαν στέφη ουράνια.

Θεοτοκίον.

Σαρκός τη παχύτητι Παρθένε, όλος ενωθείς ο Θείος Λόγος, εν τη μήτρά σου προήλθε σαρκοφόρος, δίχα φθοράς βαπτισθείς ανέπλασε, γένος ανθρώπινον.

Ωδή γ᾽. Ο Ειρμός. Ισχύν ο διδούς.

Στειρεύουσα πριν, ητεκνωμένη δεινώς σήμερον, ευφραίνου Χριστού η Εκκλησία· δι᾽ ύδατος και Πνεύματος· υιοί γαρ σοι γεγέννηνται, εν πίστει ανακράζοντες· Ουκ έστιν άγιος, ως ο Θεός ημών, και ουκ έστι δίκαιος, πλην σου Κύριε.

Μεγάλη φωνή, εν τη ερήμω βοά Πρόδρομος· Χριστού ετοιμάσατε οδούς, και τρίβους του Θεού ημών, ευθείας απεργάσασθε, εν πίστει ανακράζοντες· Ουκ έστιν άγιος, ως ο Θεός ημών, και ουκ έστι δίκαιος, πλην σου Κύριε.

Των Οσίων. Ουκ εν σοφία.

Συντετριμμένη, διανοία Θεόν θεραπεύσαντες, συνετρίψατε εχθρού, μεγαλαυχίαν Μακάριοι, ξίφει συντριβόμενοι, και θανατούμενοι.

Αποσκοπούντες, των μενόντων Σοφοί το αΐδιον, των αστάτων και ρευστών, το χαμερπές απεκρούσασθε· όθεν 
μακαρίζεσθε, Οσιομάρτυρες.

Νόμω τω θείω, ευσεβεί διανοία πειθήσαντες, της σαρκός τας ηδονάς, δι  ἐγκρατείας ωλέσατε, και νυν 
εναθλήσαντες, δόξης ετύχετε.

Θεοτοκίον

Υπεραγία, υπεράγιον Λόγον κυήσασα, καθαγίασον ημών, και τας ψυχάς και τα σώματα, των μακαριζόντων σε, την Παναμώμητον.

Έτερος. Ισχύν ο διδούς.

Ισχύν ο διδούς τοις βασιλεύσιν ημών Κύριος, ισχύϊ ενίσχυσεν υμάς, παντοδυνάμω σύμπαντας, προς άσκησιν, και άθλησιν, εν αις πιστώς εκράζετε, ουκ έστιν Άγιος ως ο Θεός ημών, και ουκ έστι 
δίκαιος πλην σου Κύριε.

Συγχαίρει χορός, Σιναϊτών ενθέως σήμερον, Αββάδων τα λείψανα πλουτών, ως θησαυρόν ασύλητον, ιάματα προχέοντα τοις πίστει ανακράζουσιν, ουκ έστιν Άγιος ως ο Θεός ημών, και ουκ έστι δίκαιος πλην σου Κύριε.

Σταγόσι πυκνοίς, εν Ραϊθώ και Σινά Όσιοι, δακρύων συν αίμασιν υμών, την γην καθαγιάσαντες, εις ουρανούς επήρθητε, ένθα τερπνώς κραυγάζετε, ουκ έστιν Άγιος ως ο Θεός ημών, και ουκ έστι δίκαιος πλην σου Κύριε.

Θεοτοκίον.

Τον σον τοκετόν, εκδυσωπούσα Αειπάρθενε, πρεσβείαις απαύστοις των σεπτών Αββάδων κατοικτείρησον, και πάσης βλάβης λύτρωσαι, τους πίστει ανακράζοντας, ουκ έστιν Άγιος ως ο Θεός ημών, και ουκ έστι δίκαιος πλην σου Κύριε.

Κάθισμα. Ήχος δ . Επεφάνης σήμερον.

Ασκητών ομόσκηνοι, και των Μαρτύρων, εν Σινά ασκούμενοι, και Ραϊθώ υπερφυώς, και εναθλούντες επήρθητε, μετά Αγγέλων 
εις ύψη ουράνια.

Δόξα... των Οσίων Ήχος δ'. Ταχύ προκατάλαβε.

Ως πάροικοι δεικνύμενοι, και παρεπίδημοι, καλύβας πηξάμενοι, εν ταις ερήμοις σαφώς, ησκήσατε Όσιοι, γύμνωσιν κοσμηθέντες, αρετών τη ενδύσει, σύμμορφοι γεγονότες, των Χριστού παθημάτων· διο και υπεμείνατε, την των βαρβάρων σφαγήν.

Και νυν... της Εορτής όμοιον

Ο φως ως ιμάτιον περιβαλλόμενος, τα ρείθρα περιβάλλεται τα Ιορδάνια, Χριστός ο Θεός ημών, άνωθεν μαρτυρούντος, του Πατρός τω συνθρόνω, κάτωθεν προσφοιτώσης, της του Πνεύματος δόξης· αυτός εστιν ο φωτίζων και αγιάζων ημάς.

Ωδή δ᾽. Ο Ειρμός. Ακήκοε Κύριε φωνής σου.

Ρυπτόμενον ήλιον τις είδεν, ο Κήρυξ βοά, τον έκλαμπρον τη φύσει, ίνα σε Ύδασιν Απαύγασμα της δόξης, Πατρός χαρακτήρ αϊδίου εκπλύνω· και χόρτος ων, πυρί ψαύσω της σης Θεότητος; συ γαρ Χριστός, Θεού σοφία και δύναμις.

Υπέφηνεν ένθεον ην είχεν, ευλάβειαν Μωσής περιτυχών σοι· ως γαρ της βάτου σε φωνήσαντα ησθήθη, ευθύς απεστράφη τας όψεις· εγώ δε πως βλέψω σε τρανώς, η πως χειροθετήσω σε; συ γαρ Χριστός, Θεού σοφία και δύναμις.

Ψυχής τελών έμφρονος, και λόγω τιμώμενος, αψύχων ευλαβούμαι· ει γαρ βαπτίσω σε, κατήγορόν μοι έσται, πυρί καπνιζόμενον όρος, φυγούσα δε θάλασσα διχή, και Ιορδάνης ούτος στραφείς· συ γαρ Χριστός, Θεού σοφία και δύναμις.

Των Οσίων. Επαρθέντα σε ιδούσα.

Μη τοις πάθεσι του σώματος ηττηθέντες, τον δυσμενή ηττήσατε, και θανατωθέντες, ξίφει Παμμακάριστοι, ζωήν προς ουράνιον, χαίροντες ομού μετετέθητε.

Νεκρωθέντες προς θανάτου δι  ἐγκρατείας, εθελουσίως Όσιοι, των παρανομούντων ακουσίως ξίφεσι, δεινώς τεθανάτωσθε, ζην μετά θανείν πιστευόμενοι.

Επιάνθητε ως άρνες τη εγκρατεία, και ως κριοι επίσημοι, χερσίν αιμοβόρων, λύκων αναιρεθέντες, ζωήν προς αιώνιον, Όσιοι Χριστού προσηνέχθητε.

Ιερείς τε και πρεσβύται και νεανίσκοι, οι Ραϊθώ και Σίναιον, όρος κατοικούντες, Μάρτυρες γεγόνασιν, οσίως βιώσαντες, και βιαιοτάτως τεθνήξαντες.

Θεοτοκίον

Νεουργεί την ανθρωπότητα νέον βρέφος, ο προ αιώνων Κύριος, οφθείς εκ Παρθένου, και βροτός γενόμενος, αυτώ μελωδήσωμεν· Δόξα τη δυνάμει σου Κύριε.

Έτερος. Ακήκοε Κύριε.

Ακήκοε Κύριε φωνής σου καλούσης, χορός Αββάδων μετά Παύλου ότι εφώνησας οι πάντες δεύτε προς με, αυτού δεχομένου εν ναώ, όθεν συν χαρά ανεβόων, ξίφεσιν αναιρούμενοι. Συ ει Χριστός Θεού Σοφία και δύναμις.

Υπέφηνεν ένθεον ην είχεν, ευλάβειαν πληθύς η των Αββάδων, ως γαρ του βήματος φωνήσαντα ηθύθη, ευθύς προσεπλάκη μαχαίραις, δι’ ων και της δόξης ουρανών, εντρυφώντες κραυγάζουσι, Συ ει Χριστός Θεού Σοφία και δύναμις.

Ρεόντων το άστατον ιδόντες, τα πρόσκαιρα σοφώς τοις αιωνίοις, οι εν Σιναίω αντηλλάξαντο Αββάδες, εν πόνοις και δάκρυσιν αυτώ, όθεν και Αγγέλοις συνόντες, ευχαρίστως κραυγάζουσι· Συ ει Χριστός Θεού Σοφία και δύναμις.

Θεοτοκίον.

Ο Λόγος αόρατος υπάρχων, σάρκα ειληφώς εκ σου Παρθένε, ορατός άνθρωπος ωράθης εν ανθρώποις, και εν Ιορδάνη κατήλθεν, ο καθαρός κάθαρσιν αιτών, ον υμνούντες κραυγάζομεν· Συ ει Χριστός Θεού Σοφία και δύναμις.

Ωδή ε.  Ὁ Ειρμός. Ιησούς ο ζωής αρχηγός.

Συνελθόντων απείρων λαών, υπό Ιωάννου βαπτισθήναι, αυτός εν μέσω έστη, προσεφώνει δε τοις παρούσι· Τις έδειξεν απειθείς, την οργήν υμίν εκκλίναι την μέλλουσαν; καρπούς αξίους Χριστώ εκτελείτε· παρών γαρ νυν, ειρήνην χαρίζεται.

Γεωργός ο και Δημιουργός, μέσος εστηκώς ως εις απάντων, καρδίας εμβατεύει· καθαρτήριον δε πτύον χειρισάμενος, την παγκόσμιον άλωνα πανσόφως διΐστησι, την ακαρπίαν φλέγων, ευκαρπούσιν αιώνιον, ζωήν χαριζόμενος.

Των Οσίων. Συ Κύριέ μου φως.

Παράδεισος τρυφής, ζωής ξύλον τον Κύριον, εδείχθητε μέσον έχων, τον υμών ως θυσίαν, το αίμα προσδεξάμενον.

Αιμάτων τους κρουνούς, των δακρύων συνάψαντες, τοις ρεύμασι θεοφόροι, τον πολύμορφον όφιν, εν τούτοις εβυθίσατε.

Τερπνότητα Θεού, καθοράν ηξιώθητε, αιώνιον ευφροσύνην, αντί κόπων και πόνων, μακάριοι ειλήφατε.

Θεοτοκίον

Εκύησας Θεόν, υπέρ λόγον και έννοιαν, και έμεινας μετά τόκον, ως προ τόκου Παρθένος, Αγνή θεοχαρίτωτε.

Έτερος. Ιησούς ο ζωής αρχηγός.

Υπελθών των Αββάδων χορός, ο οκτωδεκάριθμος άπαν, το στάδιον του βίου, εν αγώσί τε, και συντόνοις δεήσεσι, των βαρβάρων σοις ξίφεσιν έκλιναν τους αυχένας. Διο διπλών στεφάνων, ηξιώθησαν άμα υπέρ πάντων πρεσβεύοντες.

Φαιδροτάτη η μνήμη υμών, Όσιοι και Μάρτυρες όντως, υμείς γαρ εν Σιναίω, και εν Ραϊθώ, εν ασκήσει συζήσαντες, δι’ αθλήσεως ήρθητε σκηναίς ουρανίοις, ένθα μετά Αγγέλων τα υπέρθεα, 
άδετε Θεω παριστάμενοι.

Ρωμαλαίος ο Παύλος συνών, τοις εν Ραϊθώ ασκουμένοις, απέναντι βαρβάρων ανεδέδεικτο, και υπόδειγμα γέγονεν ως πρωτεύων αθλήσεως, παρεστώς εν μέσω. Διο προφρόνως
πάντες ανεδέξαντο, Μάρτυρες στέφη ουράνια.

Θεοτοκίον.

Ο την μνήμην δοξάσας Θεός, πάντων των Αγίων Αββάδων, της δόξης της αρρήτου καταξίωσον, τους δοξάζοντας σήμερον, ους αυτός αντεδόξασας, ταις της Θεοτόκου, πρεσβείαις τω λαώ σου, χαριζόμενος λύτρωσιν, ειρήνην και έλεος.

Ωδή ς᾽. Ο Ειρμός. Η φωνή του Λόγου.

Γεννηθείς αρρεύστως, εκ Θεού και Πατρός, εκ της Παρθένου, δίχα σαρκούται ρύπου Χριστός· ου τον ιμάντα, την εξ ημών του Λόγου συνάφειαν, λύειν αμήχανον (διδάσκει ο Πρόδρομος), γηγενείς εκ πλάνης λυτρούμενος.

Εν πυρί βαπτίζει, τελευταίω Χριστός, τους απειθούντας, και μη Θεόν φρονούντας αυτόν· εν Πνεύματι δε καινοποιεί, δι᾽ ύδατος χάριτι, τους επιγνώμονας αυτού της Θεότητος, των πλημμελημάτων λυτρούμενος.

Των Οσίων. Θύσω σοι μετά φωνής.

Ρήξαντες, προσπαθείας δεσμά δι' ασκήσεως, βιαιοτάτω θανάτω, των δεσμών του σώματος λύεσθε, και αλύτω, αγαπήσει 
δεσμείσθε του Κτίσαντος.

Ως όρη, υψηλή πολιτεία δεικνύμενοι, τον καταλήψεσθαι όρη, και την κτίσιν πάσαν επαπειλούντα, δυναστεία, του Χριστού 
τοις ποσίν υπετάξατε.

Νάμασιν, αρδευθέντες δακρύων Μακάριοι, γη ως καλή τε και πίων, μαρτυρίου στάχυν καρποφορείτε, αποθήκαις,
 αιωνίοις Χριστώ συντηρούμενον.

Θεοτοκίον

Κοίμησον, των παθών της σαρκός μου τα κύματα, τη ακοιμήτω σου Κόρη, ικεσία δέομαι και μη δώης, αμαρτίας, αφυπνώσαι
 με ύπνον βαρύτατον.

Έτερος. Η φωνή του λόγου.

Νυν λαπρώς ευφραίνου, η σύναξις Σινά η σεβασμία, ως θησαυρόν τα λείψανα, Χριστού της νύμφης, και των Αββάδων, άμα αφλέκτω σεπτή, βάτω κατέχουσα, ιδού γαρ πάρεστιν υμίν, 
εορτή Αββάδων ευφρόσυνος.

Ιωσήφ, και Ψώης, ο Παύλος ο κλεινός, Ιερεμίας, ο Ησαΐας, Σέργιος, συν Γελασίω και Θεοδούλω, Νείλω, Μωσή και λοιποίς, ανευφημείσθωσαν, Σιναίου Μάρτυρες σεπτοί, και Αββάδες
 πρέσβεις ευπρόσδεκτοι.

Μεταστάντες γήθεν, Αββάδες προς σκηνάς επουρανίους, αμέσως εποπτεύετε μετ’ Ασωμάτων, και των Μαρτύρων τον εν Τριάδι Θεόν Οσιομάρτυρες. Διο αιτούμεν εκ φθοράς σαις πρεσβείαις
 πάντας λυτρώσατε.

Θεοτοκίον.

Ο Υιός και Λόγος, ο Άγιος Θεός εκ σου Παρθένε, επί της γης επέφανε, και βαπτισθήναι, εν Ιορδάνη ήλθε ζητών δι’ ημάς ο αναμάρτητος, ον εξιλέωσαι και νυν, τοις πιστοίς 
τας νίκας δωρήσασθαι.

Κοντάκιον των Οσίων. Ήχος α'. Τα άνω ζητών.

Εκ της κοσμικής, συγχύσεως εφύγετε, και προς γαληνήν, κατάστασιν μετέστητε, μαρτυρίου αίμασι, και ασκήσεως πόνοις στεφόμενοι· όθεν και ανεδείχθητε, μαρτύρων και. Οσίων ομόσκηνοι.

Ο Οίκος

Τα επί γης νεκρώσαντες μέλη, ζωηφόρω νεκρώσει, του Χριστού και Θεού το πάθος εξεικονίσατε, πρότερον εν τη καλή ασκήσει, και το δεύτερον πάλιν εν τη αθλήσει. Όθεν αυτός, και διπλούς τους στεφάνους κατέπεμψε, ταις κάραις υμών Πατέρες, ετοιμάσας σκηνήν επουράνιον, και τόπον τον αιώνιον, ένθα νυν αγαλλόμενοι ώφθητε, Μαρτύρων και Οσίων ομόσκηνοι.

Σ υ ν α ξ ά ρ ι ο ν

Τη ΙΔ' του αυτού μηνός, Μνήμη των Αγίων Αββάδων, των εν Σινά όρει αναιρεθέντων.

Στίχοι

Σπάθαι το πράξαν ώδε τους πολλούς φόνους,

Το δ' αυ πεπονθός, άνδρες αρετής φίλοι.

Αββάδας αμφί τετάρτη και δεκάτη κτάνε χαλκός.

Ούτοι, τον ασκητικόν βίον ποθούντες, πάσι τοις του κόσμοι χαίρειν ειπόντες, κατώκουν την έρημον. Μεθ’ ων ην και ο μακάριος Νείλος, Έπαρχος γεγονώς Κωνσταντινουπόλεως, ο και δυνάμει λόγου, και του Αγίου Πνεύματος χάριτι, κάλλιστα συγγράμματα συνθείς, προς άσκησιν υπαλειφόντα, και την διαγωγήν, και αιχμαλωσίαν, και αναίρεσιν των Οσίων Πατέρων τούτων διαγράψας. Ούτοι γαρ ανήρέθησαν υπό των βαρβάρων, ούτω λεγομένων Βλεμμύων, από Αραβίας έως Αιγύπτου, και Θαλάσσης ερυθράς κατά
έρημον παρατεταμένων.

Προ δε χρόνων πολλών, επί της βασιλείας Διοκλητιανού του βασιλέως, και Πέτρου Αρχιεπισκόπου Αλεξανδρείας, ανηρέθησαν και έτεροι, ησυχάζοντες και αυτοί εν τω Σινά όρει. Εξελθόντες γαρ οι και αυτοί κατοικούντες εν τω Σινά όρει Σαρακηνοί, αποθανόντος του φυλάρχου αυτών, πολλούς εφόνευσαν των ασκητών. Των
δε λοιπών φυγόντων εις το οχύρωμα, εφάνη τοις Σαρακηνοίς δια της νυκτός φλοξ πυρός κατακαίουσα όλον το Όρος, η δε φλοξ ανήρχετο έως του ουρανού. Και ιδόντες οι Σαρακηνοί εφοβήθησαν, και ρίψαντες τα όπλα αυτών, έφυγον.

Οι δε πρώτον σφαγέντες ήσαν τριάκοντα οκτώ, έχοντες πληγάς διαφόρους εν τοις σώμασιν αυτών. Εξ αυτών δε ευρέθησαν δύω ζώντες, Σάββας και Ησαΐας. Οι δε φονευθέντες, οι μεν τας κεφαλάς απετμήθησαν τελείως, των δε εκ του ενός μέρους εκράτει το δέρμα, άλλοι μέσον εκόπησαν. Ους έθαψαν οι δύω Μοναχοί, οι και
τα περί αυτών ειπόντες.

Τη αυτή ημέρα, Μνήμη των Αγίων τριάκοντα τριών Πατέρων, των εν τη Ραϊθώ αναιρεθέντων.

Στίχοι

Ως πριν Ραχήλ τα τέκνα, νυν τους Αββάδας,

Κλαίει Ραϊθώ, συγκεκομμένους σπάθαις.

Ούτοι οι μακάριοι Πατέρες, τον ασκητικόν αγώνα διήνυον, ένθα είσίν αι δώδεκαι πηγαί των υδάτων, και οι εβδομήκοντα στέλεχοι των φοινίκων. Βλεμμύων δε τριακοσίων επιβάντων ξύλοις μεγάλοις, και περασάντων το πέλαγος Αιθιοπίας, και ελθόντων, εις τόπον τινά, και ευρόντων πλοίον, και εμβάντων εν αυτώ, και διαπερασάντων
εις την χώραν των Φαρανιτών, εξήλθον οι Φαρανίται εις συνάντησιν αυτών, και ενικήθησαν υπό των Βλεμμύων, και εσφάγησαν άνδρες τεσσαράκοντα επτά. Οι δε Βλέμμυες, επαράντες τας γυναίκας και τα παιδία των Φαρανιτών, απήλθον εις το Κάστρον, όπου είχον την Εκκλησίαν οι Άγιοι Πατέρες, οι και κλείσαντες την θύραν, εξεδέχοντο τον θάνατον. Ελθόντες ουν οι βάρβαροι, και μη ευρόντες χρήματα, πάντας εφόνευσαν. Και λαβόντες την αιχμαλωσίαν, απήλθον προς το περάσαι. Μη ευρόντες δε το πλοίον, όπερ οι αγγαρευθέντες εβύθισαν και έφυγον, εμάνησαν, και έσφαξαν την αιχμαλωσίαν πάσαν, εσφάγησαν δε και αυτοί πάντες υπ’ αλλήλων.


Τη αυτή ημέρα, Μνήμη του Οσίου Πατρός ημών Θεοδούλου, υιού Νείλου του σοφού.

Στίχοι

Ο Θεόδουλος αρεταίς ώφθη μέγας,

Μιμούμενος μάλιστα πατρός τον βίον.

Ούτος υπήρχεν υιός Νείλου του σοφού, του γεγονότος μεν επάρχου Κωνσταντινουπόλεως, καταλιπόντος δε την δόξαν του κόσμου, και απελθόντος και μονάσαντος εν τω όρει Σινά μετά του υιού αυτού. Τούτων ουν και ετέρων εκείσε διαγόντων, και την ασκητικήν πολιτείας διανυόντων, εξαίφνης επιπεσόντων βαρβάρων, και
αρξαμένων κατασφάζειν τους Αγίους Πατέρας, ο μεν Νείλος ηδυνήθη φυγείν, ο δε υιός αυτού Θεόδουλος εκρατήθη αιχμάλωτος, μετά και άλλου τινός νέου, και δεθέντες εσύροντο. Κατασκηνώσαντες δε οι βάρβαροι, εβούλοντο σφάξαι τους νέους, και θύσαι τω προ του ηλίου ανατέλλοντι άστρω. Και ο μεν εις έφυγεν, οι δε βάρβαροι κοιμηθέντες, του ηλίου ανατείλαντος, και του άστρου κρυβέντος, ουκ έσφαξαν τον Θεόδουλον. Και γυμνώσας, το ξίφος εις, ήλθε σφάξαι αυτόν. τότε ηγόρασεν αυτόν ο Επίσκοπος, και απέλυσε, και καλώς βιώσας, εκοιμήθη. Τελείται δε των τοιούτων Αγίων Πατέρων η Σύναξις άμα εν τω σεπτώ Αποστολείω του Αγίου Αποστόλου Παύλου, του εν τω ορφανοτροφείω.

Τη αυτή ημέρα, Μνήμη του Οσίου πατρός ημών Στεφάνου, του κτίσαντος την Μονήν του Χηνολάκκου.

Στίχοι

Τω Χηνολάκκου την Μονήν δειμαμένω.

Θείω Στεφάνω, λάκκος ωρύχθη τάφου.

Ούτος, υπήρχε των αφ’ ηλίου ανατολών, ευγενής, κατά τον μέγαν Ιώβ, εξ αρχής τον ασκητικόν βίον ζηλώσας, και επί των ανδρών μοναστήρια, τα κατά τον Ιορδάνην και την έρημον, και του Αγίου Ευθυμίου και Σάββα και Θεοδοσίου, καταφοιτήσας, και εκάστου την διαγωγήν καταμαθών, ύστερον κατέλαβε την Κωνσταντινούπολιν,
επί της βασιλείας Λέοντος του Ισαύρου. Ξενίας δε τυχών παρά τω αγιωτάτω Πατριάρχη Γερμανώ, και παρ’ αυτώ χρόνον τινά καταμείνας, πλείστα παρ’ αυτού καταμαθών εις ωφέλειαν, και εν τοις πρακτέοις σύμβουλον αυτόν χρηστόν προσλαβών, ένθα νυν εστιν η του Χηνολάκκου λεγομένη μονή, συσταθείσα παρ’ αυτού, κατεβίωσε, πλήθος μοναχών συναθροίσας. Ους παιδεία και νουθεσία εξέθρεψε του Κυρίου, και εις μέτρον ηλικίας κατέστησε του πληρώματος του Χριστού. Καλώς δε διανύσας τον βίον, και της εκείθεν δόξης και μακαριότητος ενθένδε τας αποδείξεις λαβών, εν τω μέλλειν εκδημείν, προπεμπομένης αυτού της ψυχής μετά δόξης, ως οι δια καθαρότητα θεασάμενοι πολλοίς διηγήσαντο, από των κάτω προς τα άνω κατοικίας απέπτη.

Τη αυτή ημέρα, η αγία Μαρτυς Αγνή, εν σκοτεινή φρουρά βληθείσα, τελειούται.

Στίχοι

Αγνήν άναγνοι θέντες εις οίκον σκότους,

Παμφωτον αυτή προύξένησαν οικίαν.

Τη αυτή ημέρα, μνήμη της Αγίας ενδόξου Ισαποστόλου Νίνας, της φωτίστριας της Γεωργίας.

Στίχοι:

Σταυρού ρωσθείσα ισχύϊ, Νίνα, φέγγος,

Χριστού ανέτειλας λαώ Γεωργίας.

Ούτη κατήγετο εκ της των Καππαδόκων χώρας. Γόνος ευσεβών γονέων, του γενναίου στρατιωτικού Ζαβουλώνος και της ευσεβούς Σωσάννης, ηκολούθησεν αυτοίς εκ μικράς ηλικίσς εις Ιεροσόλυμα θεοφιλώς εκείσε ανατραφείσα υπό τινος ευλαβεστάτης γεροντίσσης. Πόθον έχουσα προσκυνήσαι τον άρραφον χιτώνα του Κυρίου εν
τη Ιβηρία (Γεωργία) και το φως του Ευαγγελίου εκεί ανάψαι αποστόλων ταις τρίβοις ηκολούθησε. Μετά τριάκοντα πέντε άλλων παρθένων, Ριψιμίας της Μάρτυρος, και Γαϊανής της πνευματικής αυτών μητρός, ήρξαντο της προς Αρμενίαν οδοιπορίας. Φεύγουσα την μανίαν του άφρονος βασιλέως της Αρμενίας Τηριδάτου χάριτι
θεία και το μαρτύριον των αυτής συνοδοιπόρων θεασαμένη ήλθεν εις Γεωργίαν, ένθα το σκότος της εκείσε 
βασιλευούσης αθεΐας διέλυσε.

Θεοφιλώς πολιτευσαμένη, τον λόγον του Ευαγγελίου διέσπειρε, θαύματα πλείστα επετέλεσε, τους βασιλείς της χώρας ταύτης Μιριάν και Νανάς εις την ορθήν πίστιν είλκυσε και χειραγωγός ασφαλής του λαού εις Χριστόν γέγονεν. Εκοιμήθη εν ειρήνη περί τα μέσα του τετάρτου αιώνος, και πανδήμως ετάφη παρά την κώμην Μπόντμπε
της Καχέτης της Γεωργίας.

Ταις των αγίων σου πρεσβείαις, ο Θεός, ελέησον ημάς. Αμήν.

Ωδή ζ'. Ο Ειρμός. Νέους ευσεβείς.

Ώσπερ ουρανώ, συν τρόμω και θαύματι παρίσταντο, εν Ιορδάνη αι Δυνάμεις των Αγγέλων σκοπούμεναι, τοσαύτην Θεού την συγκατάβασιν, όπως ο κρατών την υπέρωον των υδάτων υπόστασιν, εν τοις ύδασι, σωματοφόρος έστηκεν, ο Θεός ο των Πατέρων ημών.

Νεφέλη ποτέ, και θάλασσα θείου προεικόνιζε, Βαπτίσματος το θαύμα, εν οις ο πριν βαπτίζεται, διεξοδικώς τω Νομοθέτη λαός, θάλασσα δε ην τύπος ύδατος, και νεφέλη του Πνεύματος, οις τελούμενοι· Ευλογητός ει κράζομεν, ο Θεός ο των Πατέρων ημών.

Άπαντες πιστοί, εν ω την τελείωσιν ελάβομεν, θεολογούντες ασιγήτως, συν Αγγέλοις δοξάσωμεν, Πατέρα Υιόν και Πνεύμα Άγιον· τούτο γαρ Τριας υποστάσεσιν ομοούσιος, εις δε Θεός, ω και ψάλλομεν· Ο των Πατέρων Κύριος, και Θεός ευλογητός ει.

Των Οσίων. Εν τη καμίνω Αβραμιαίοι.

Λελαμπρυσμένοι, της εγκρατείας τοις πυρσεύμασιν, άθλοις ιεροίς τε Μάρτυρες προφανώς, φωτιζόμενοι μετέβητε, προς φέγγος άδυτον, και ημέρας υιοί χρηματίζετε.

Εθελουσίως, των εν κόσμω ηδέων ξενούμενοι, ξένως τω βροτοίς οφθέντι δια σαρκός, ωκειώθητε τα μένοντα, και μη φθειρόμενα, αγαθά κληρωσάμενοι Όσιοι.

Ο θείος Παύλος, και Ιωάννης και Θεόδουλος, Νείλος, εφεξής τε πάντες πανευκλεώς, και θανόντες και βιώσαντες, μακαριζέσθωσαν, Ασκηταί και αοίδιμοι Μάρτυρες.

Θεοτοκίον

Σε την το μάννα, της ζωής εν κοιλία βαστάσασαν, πάλαι μανναδόχος στάμνος ως αληθώς, προετύπου εμφανέστατα. Ευλογημένη συ, εν γυναιξί πανάμωμε Δέσποινα.

Έτερος. Νέους ευσεβείς.

Πάντων των πιστών τον βίον, Παμβασιλεύ ειρήνευσον, ταις ικεσίαις των Αββάδων, κατ’ αθέων δωρούμενος, τας νίκας και την ευχήν δεόμεθα, πάσι τοις πιστοίς, ίνα κράζωμεν· Ευχαρίστως δοξάζοντες, υπερύμνητε, ο των Πατέρων Κύριος, και Θεός ευλογητός ει.

Ο βίος ημών, εν πλήθει αμαρτιών ανάπλεως, διο δικαίως πάντα ήλθεν, εφ’ ημάς τα δεινότατα, αλλά των Αββάδων ταις δεήσεσι, πάντας εν ελέει οικτείρησον, Ευχαρίστως κραυγάζοντας· υπερύμνητε, ο των Πατέρων Κύριος, και Θεός ευλογητός ει.

Τριαδικόν.

Ύψιστε Θεέ, λαόν σου ημαρτηκότα οίκτειρον, εκδυσωπούσί σε Αββάδες, υπέρ σου εναθλήσαντες, πρεσβείαις ταις τούτων ουν κατάπεμψον, πλούσια ημίν τα ελέη σου, ίνα πίστει σοι κράζωμεν· υπερύμνητε, ο των Πατέρων Κύριος, και Θεός ευλογητός ει.

Θεοτοκίον.

Λύσον τας σειράς, πταισμάτων λαού σου Αειπάρθενε, ταις μητρικαίς σου ικεσίαις, μεταβαλλούσα πάνσεμνε, την δικαιαν Θεού αγανάκτησιν, όπως των δεινών εκλυτρούμενοι, ευχαρίστως σοι κράζομεν· Αειπάρθενεμ Χριστιανών μεσίτρια, 
συ υπάρχεις και προστάτις.

Ωδή η'. Ο Ειρμός. Μυστήριον παράδοξον.

Απόθου φόβον άπαντα, ο Λυτρωτής τω Προδρόμω έφησεν· εμοί δε πειθάρχει, ως Χριστώ μοι πρόσελθε· τούτο γαρ φύσει πέφυκα· εμώ προστάγματι είξον, και βάπτισόν με συγκαταβάντα, ον ευλογούσι Λαοί, και υπερυψούσιν, εις πάντας τους αιώνας.

Ρημάτων ως ακήκοεν, ο Βαπτιστής του Δεσπότου, σύντρομος παλάμην εκτείνει, χειραπτήσας όμως δε, την κορυφήν του Πλάστου αυτού, τω βαπτισθέντι εβόα· Αγίασόν με· συ γαρ Θεός μου, ον ευλογούσι Λαοί, και υπερυψούσιν, εις πάντας τους αιώνας.

Τριάδος η φανέρωσις, εν Ιορδάνη γέγονεν· αύτη γαρ υπέρθεος φύσις, ο Πατήρ εφώνησεν. Ούτος ο βαπτιζόμενος, Υιός ο αγαπητός μου, το Πνεύμα συμπαρήν τω ομοίω· ον ευλογούσι Λαοί, και υπερυψούσιν, εις πάντας τους αιώνας.

Των Οσίων. Χείρας εκπετάσας Δανιήλ.

Μέγιστος χορός ασκητικοίς, ανδραγαθήμασιν, ωραϊζόμενος, Οσίους σήμερον άπαντας, χορευτάς ενθέους δείκνυσιν, ανευφημούντας μεν αυτόν, Χριστώ δε ψάλλοντας· Ευλογείτε, πάντα τα 
έργα Κυρίου τον Κύριον.

Ετύθητε οίά περ αμνοί, βαρβάρων ξίφεσι, κατακοπτόμενοι, και προσηνέχθητε τέλεια, τω τυθέντι Λόγω σφάγια, και πρωτοτόκων εν σκηναίς κατεσκηνώσατε, μελωδούντες·
Πάντα τα έργα υμνείτε τον Κύριον.

Γυμνοί πάσης όντες ηδονής, τον τους προπάτορας, απογυμνώσαντα, Πατέρες Όσιοι κάκιστον, δυσμενή απεγυμνώσατε· καταστολήν δε ιεράν, ως εναθλήσαντες ειληφότες, τούτον αισχύνην
 Σοφοί ενεδύσατε.

Θεοτοκίον

Ανοίγεται πάλιν δια σου, ο πριν Παράδεισος, και επεισάγεται, ο πριν κατάκριτος άνθρωπος, και θεούται αληθέστατα, θεοχαρίτωτε Αγνή, βροτών το φύραμα των βοώντων· Πάντα τα έργα υμνείτε τον Κύριον.

Έτερος. Μυστήριον παράδοξον.

Οικούντες εν σκηνώμασιν, επουρανίοις Όσιοι, τάγμασι Μαρτύρων Οσίων, μετά δικαίων χαίρετε, και συν Αγγέλοις άδετε εν τρισαγίω υμνούντες φωνή, τον Σωτήρα βαπτισθέντα, ον ευλογούσι λαοί, και υπερυψούσιν εις πάντας τους αιώνας.

Υμνήσατε φιλέορτοι, οι ουρανοί ευφράνθητε, Όρος το Σινά, Ραϊθώ τε γλυκασμόν σταλάξατε, επί τη μνήμη σήμερον των Αθλοφόρων Αββάδων, εν η συνελθόντες ανυμνούμεν, ον ευλογούσι λαοί, και υπερυψούσιν εις πάντας τους αιώνας.

Τριαδικόν.

Πατέρων θείων σήμερον, την μνήμην εορτάζοντες πάντες προσκυνούμεν Τριάδα, την Αγίαν κράζοντες · Αββάδων ταις δεήσεσι, τα σα ελέη χαρίζων ημίν, καταξίωσον υμνείν σε, ον ευλογούσι λαοί, και υπερυψούσιν εις πάντας τους αιώνας.

Θεοτοκίον.

Αγκάλαις εποχούμενος, της σε τεκούσης Κύριε, άπασαν Αιγύπτου την πλάνην, ισχυρώς ηφάνισας, έρημον δε ηγίασας, εν η Αββάδων εστέφθη πληθύς, βαπτισθείς εν Ιορδάνη, ον ευλογούσι λαοί, και υπερυψούσιν εις πάντας τους αιώνας.

Ωδή θ'. ΜΕΓΑΛΥΝΑΡΙΑ. Ψαλλόμενα εν τη Ωδή ταύτη. Ήχος β'.

Μεγάλυνον ψυχή μου, την τιμιωτέραν και ενδοξοτέραν, των άνω στρατευμάτων. (Δις)

Μεγάλυνον ψυχή μου, τον εν Ιορδάνη, ελθόντα βαπτισθήναι.

Μεγάλυνον ψυχή μου, τον υπό Προδρόμου, το βάπτισμα λαβόντα.

Μεγάλυνον ψυχή μου, τον εκ της πατρώας, φωνής μαρτυρηθέντα.

Μεγάλυνον ψυχή μου, τον ένα της Τριάδος, κλίναντα τον αυχένα, και βάπτισμα λαβόντα.

Προφήτα, δεύρο προς με, έκτεινον την χείρα, και βάπτισόν με τάχος.

Προφήτα, άφες άρτι, και βάπτισόν με θέλων· πληρώσαι και γαρ ήλθον, πάσαν δικαιοσύνην.

Ο Ειρμός. Απορεί πάσα γλώσσα.

Δαυίδ πάρεσο, Πνεύματι τοις φωτιζομένοις· Νυν προσέλθετε, άδε προς Θεόν, εν πίστει λέγων φωτίσθητε· ούτος ο πτωχός εκέκραξεν Αδάμ εν πτώσει· και γαρ αυτού εισήκουσε Κύριος ελθών, ρείθροις του Ιορδάνου, φθαρέντα δε ανεκαίνισεν.

Ο Ησαΐας λούσασθε, και καθάρθητε φάσκει· τας πονηρίας έναντι, αφέλεσθε Κυρίου· οι διψώντες, ύδωρ επί ζων πορεύεσθε· ρανεί γαρ ύδωρ καινοποιόν Χριστός, τοις προστρέχουσιν αυτώ εν πίστει, και προς ζωήν την αγήρω, βαπτίζει Πνεύματι.

Συντηρώμεθα χάριτι, πιστοί και σφραγίδι· ως γαρ όλεθρον έφυγον, φλιας Εβραίοι πάλαι αιμαχθείσης· ούτω και ημίν, εξόδιον το θείον τούτο, της παλιγγενεσίας λουτήριον έσται· ένθεν και της Τριάδος, οψόμεθα φως το άδυτον.

Των Οσίων. Λίθος αχειρότμητος

Ιερολογίαις ιεραίς, τους Οσίους δεύτε Πατέρας, τους εν Ραϊθώ και Σιναίω, βεβιωκότας εν Οσιότητι, και ευσεβώς αθλήσαντας, μεγαλοφώνως μεγαλύνωμεν.

Ως πανευκλεείς Αθλοφόροι, οι εν ασκήσει υμών πόνοι! ως υπερφερείς οι αγώνες, εν οις τον πλάνον κατεπαλαίσατε! ως θαυμαστή η άθλησις, δι  ἧς νομίμως κατεστέφθητε!

Σώμα και ψυχήν τω Κυρίω, καθιερώσατε οσίως, τοις της εγκρατείας ιδρώσιν, αγιασθέντες και ταις του αίματος, επιρροαίς ξηράναντες, βαρβαρικής κακίας θάλασσαν.

Η θεοφεγγής υμών μνήμη, ανατολαίς λαμπρυνομένη, των δια Χριστόν υμών πόνων, τας διανοίας πάντων Μακάριοι, περιαυγάζει χάριτι, του παντουργού και θείου
Πνεύματος.

Θεοτοκίον

Φρίττει Χερουβίμ καθορώντα, τον εν αυτοίς, αρρήτω λόγω, επικαθεζόμενον Λόγον, Μητρός αγκάλαις βρέφος κρατούμενον, σου Παναγία Δέσποινα, υψηλοτέρα πάσης κτίσεως.

Σημείωσις: Στο χειρόγραφο, έχουν απολεσθεί οι σελίδες που εμπεριέχουν την θ  ωδή του β  κανόνος.

Εξαποστειλάριον των Οσίων. Εν πνεύματι τω ιερώ.

Τοις πόνοις της ασκήσεως, τον αρχέκακον όφιν, εις τέλος απεκτείνατε· επί τέλους δε στέφη, του μαρτυρίου ήρασθε, των Πατέρων καύχημα, και των Μαρτύρων η δόξα, Ραϊθώ και Σιναίου, η πανέορτος πληθύς, των θαυμασίων Πατέρων.

Έτερον.

Δεκάδα την οκτάριθμον, των Αγίων Αββάδων, επαίνοις στεφανώσωμεν, εν ασκήσει γαρ όντως, και εν αθλήσει ήσχυνας, δυσμενών τας φάλαγγας. Διο τα λείψανα τούτων, εν Σιναίω τω όρει, τοις προστρέχουσι πιστώς, θαυμάτων βλύζει πελάγη.

Της Εορτής όμοιον.

Φωτός αδύτου γέγονεν, η παρούσα ημέρα· Χριστός γαρ η αλήθεια, ήλθεν νυν επεφάνη· ψαλμοίς αυτόν επαξίως, και ωδαίς υμνήσωμεν, ως Πλάστην τε και Δεσπότην. Ω καινού μυστηρίου! του Αδάμ ο Ποιητής, βουλήσει άνθρωπος ώφθη.

Εις τους Αίνους, ιστώμεν Στίχους ς᾽ και ψάλλομεν Στιχηρά Ιδιόμελα. Της εορτής γ . Ήχος α' Γερμανού Πατριάρχου

Φως εκ φωτός, έλαμψε τω κόσμω, Χριστός ο Θεός ημών, ο επιφανείς Θεός, τούτον λαοί προσκυνήσωμεν.

Πως σε Χριστέ, δούλοι τον Δεσπότην αξίως τιμήσωμεν; ότι εν τοις ύδασι, πάντας ημάς ανεκαίνισας.

Συ εν Ιορδάνη βαπτισθείς ο Σωτήρ ημών, τα ρείθρα ηγίασας, τη παλάμη του δούλου χειροθετούμενος, και τα πάθη του Κόσμου ιώμενος. Μέγα το μυστήριον της οικονομίας
σου! φιλάνθρωπε Κύριε, δόξα σοι.

Και των Αγίων γ . Ήχος α . Των Ουρανίων ταγμάτων.

Επί Μωσέως ως ώφθη, το Θεοβάδιστον, Σινά φλόγος εν είδει, και επί των Αββάδων, βαρβάρων επελθόντων ούτω φλοξ, πυρ, καπνιζόμενον Όρος τε, ο τους Αββάδας πληρώσαν πάσης 
χαράς, τους βαρβάρους εξεφόβησε.

Στ.: Θαυμαστός ο Θεός...

Η εν Σινά σεβασμία Πατέρων σύναξις, σήμερον εν τη μνήμη, των Αγίων Αββάδων, συγχαίρει των λειψάνων θείαν σορόν, των Οσίων προβάλλουσα, εξ ης παντοίων λυτρούται
άπας πιστός νοσημάτων και ποικίλων παθών.

Στ.: Τοις Αγίοις...

Εν τη ασκήσει το πρώτον βίον ισάγγελον, οι Όσιοι Αββάδες, επί γης ως εν πόλω, βιώσαντες εν τέλει μαρτυρικήν, συνυπέστησας άθλησιν, όθεν Μαρτύρων τοις δήμοις εν Ουρανοίς, και Αγγέλοις συγχορεύουσι.

Δόξα. Ήχος πλ. β .

Ασκητικήν οδεύσαντες οδόν, βαρβαρικήν υπέστητε σφαγήν, Αββάδες οσιώτατοι, και Μάρτυρες Χριστού του Θεού. Όσιοι μεν, ότι εν Σινά και Ραϊθώ ως ασώματι εβίωσατε. Μάρτυρες δε, ότι της αγάπης του Χριστού, ουκ εχώρισεν υμάς, ου ξίφη, ου μάχαιραι, ουδέ των βαρβάρων η ανήμερος επιδρομή, όθεν ως Αγγέλων μιμηταί, μετά Αγγέλων εν ουρανοίς ευφραίνεσθε, ως δε Μάρτυρες Χριστού, χάριν ελάβετε, του ιάσθαι τας νόσους των τη σορώ των λειψάνων υμών, μετ’ ευλαβείας και πόθου προσιόντων, αλλά και ημίν, τοις ανευφημούσιν υμών, την εν ασκήσει άθλησιν, και πανηγυρίζουσι την ιεράν υμών μνήμην, ως Οσιομάρτυρες, ως παριστάμενοι τω Θρόνω του Παντάνακτος, την ειρήνην δωρήσασθε, τω φιλοχρίστω στρατώ τας νίκας χορηγούντες κατά των αντιπάλων, 
και ταις ψυχαίς ημών το μέγα έλεος.

Και νυν... Ήχος β' Ανατολίου

Σήμερον ο Χριστός, εν Ιορδάνη ήλθε βαπτισθήναι. Σήμερον Ιωάννης άπτεται, κορυφής του Δεσπότου. Αι δυνάμεις των ουρανών εξέστησαν, το παράδοξον ορώσαι μυστήριον. Η θάλασσα είδε και έφυγεν, ο Ιορδάνης ιδών ανεστρέφετο. Ημείς δε οι φωτισθέντες βοώμεν· Δόξα τω φανέντι Θεώ, και επί γης οφθέντι, 
και φωτίσαντι τον κόσμον.

Δοξολογία μεγάλη, και Απόλυσις

Μεγαλυνάριον.

Τους εν τω Σιναίω και Ραϊθώ, Αγγέλων τον βίον, και Μαρτύρων την τελούντων πόνοις και ιδρώσι και αίματος εκχύσει, ζηλώσαντας Αββάδας ύμνοις τιμήσωμεν.

